
Aspects Specials digl onn da rapport

Per regia ei il spazi d' in onn in temps memia restrenschiu per
imponer ad in moviment ni ad in pievel tratgs caracteristics e cuz-
zonts. Tonaton lein nus menziunar treis fatgs che han dau tempra
speciala agl onn da rapport (mars 1965—fin da fevrer 1966): II
sforz per porscher a nossa giuventetgna buna ed
interessanta litteratura, las festivitads dalla
«Foppa giubilonta» e l'avertura dalla «Canorta
Radio Romontsch» a Cuera.

La munconza d' adattada e surtut da sufficienta lectura per nossa
giuventetgna romontscha ei evidenta. II prighel che scartiram nu-
scheivel en auters lungatgs infiltreschi pli e pli era las retschas da
nos affons e giuvenils crescha da l' autra vart cun pass rapid. A
quei svilup san ins denton buca far frunt cun selamentar. Mo re-
soluts sforzs da tuttas instituziuns responsablas pon retener il cuors
ch' ei pernizius ton per nies lungatg sco per l' integradad da nossa
giuventetgna. In pli grond diember da publicaziuns da privats e

dalla LR edidas il davos temps ed allegadas en quest rapport vul
survir a quei intent e — sco «II Giuven Grischun» — era a quel da

promover la collaboraziun ed il sentiment da cuminonza denter ils
Romontschs.

Glion e siu contuorn han festivau cun il giug festiv «La canzun
dil Rein» da Toni Halter ed il stupent til dils 12 da settember 1965 il
1200avel anniversari da lur menziun el renomau testament digl
uestg Tello. Malgrad l' aura beinsavens malquessa han quellas ma-
nifestaziuns giu il beinmeritau eco.

L' inauguraziun dalla «Canorta Radio Romontsch» dils 12 da
fevrer 1966 a Cuera ha dau caschun da regordar all' eminenta muntada

che las emissiuns romontschas da radio e televisiun han
enteifer ils sforzs pil manteniment da nossa ierta culturala. El temps
che influenzas jastras da tuttas sorts penetreschan tras tuttas portas
ellas famiglias romontschas essan nus zun engrazieivels per quei
stabiliment che facilitescha la preparaziun da nossas emissiuns.

